
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЯАЛАА ГЭЖ ЭНЭ ВЭ?

	I

	 

	1830 оны хавар эзэн өвөг эцгээс үлдсэн Рожанк хэмээх эдлэндээ суудаг газрын эзэн Ячевскийнд, өөд болсон нөхрийн нь хүү, залуу Иосиф Мигурский айлчлан иржээ. Ячевский бол Польшийн хоёр дахь хуваагдалтын1 үеийн эх оронч үзэлтэй, өндөр духтай, өргөн мөртэй, ханхар цээжтэй, улаан хүрэн царайтай, урт цагаан сахалтай, жаран таван насны хүн аж.

	Залуудаа аавтайгаа цуг Костюшко2-гийн дор цэргийн албан хааж, завхай эм Екатерина II бас түүнд сэтгэлтэй, бузар урвагч Понятовский3 хоёулыг эх оронч үзлээр үнэн голоосоо үзэн ядаж, үүр цайхад нар гарах нь зайлшгүйн адил Польшийн хуучин төр заавал сэргэн мандана гэж итгэдэг байжээ.

	..12 онд өөрөө их л хүндэлдэг Наполеоны армид хороо командалж байв. Хүндтэн хүн нь нас барж Ячевский гутар санавч, салж сарнисан Польшийн хаанчлал сэргэнэ гэдэгт цөхөрсөнгүй, Варшавт нээсэн I Александрын чуулган түүний итгэлийг сэргээвч, Европ даяарх харгислал болон Константины дур зоргоороо аашлалт ариун хүслийг нь талаар болгожээ.

	..25 онд Ячевский Рожанк тосгондоо ирж ан, аж ахуй эрхлэн захидал, сонин уншиж эх орныхоо дотор гарч байгаа улс төрийн үйл явдлуудыг ямагт ажиглан суух болов. Хоёр дахь удаагаа ядуу тайжийн гуа охинтой гэр бүл болсон нь ямар ч аз жаргалгүй болсон ажээ. Ячевский хоёр дахь эхнэрээ хайрлаж эвийлдэг ч үгүй, дахин авгай авсны хамаг буруу тэр л юм шиг түүнийг төвөгшөөн бүдүүлгээр харьцдаг байжээ. Хоёр дахь эхнэрээс хүүхэд гарсангүй. Анхны нь эхнэрээс гарсан хоёр охин байлаа. Том охин Ванда царайлгаа мэддэг, өгүүлэвч баршгүй гуа хүүхэн бөгөөд тосгоны амьдралд уйдсан бага охин Альбина нь эцэг шигээ гялалзсан том цэнхэр нүдтэй, долгиолсон цайвар үстэй, ясархаг биетэй, эцгийн хамгийн хайрт сэргэлэн охин юм.

	Мигурскийг айлчлан ирэх тэр жил Альбина арван таван настай байв. Мигурский оюутан байхдаа, тэр үед Билнод өвөлждөг Ячевскийнд ирж Вандаг эргүүлдэг байсан бол одоо насанд хүрч биеэ мэддэг хүн болоод анх удаа эдний тосгонд ирлээ. Түүний ирсэн явдал Рожанк тосгоныхонд аятайхан санагдав.

	Иозё Мигурский ирж, аавыг нь, дээр үеийн тэр хоёрын явдлыг санагдуулаад, явж ирсэн хилийн цаадах орнуудаар хувьсгал гүнзгийрч байгааг итгэл төгөлдөр ярьсан учир өвгөнд их л тааламжтай байжээ. Өвгөн нь хүн ирэхлээр бахь байдгаараа харааж загнахгүй байсан учир Ячевская авгайд нь ч бас тааламжтай байв. Энэ залуу лав надтай суухаа ярилцахаар зорьж ирсэн гэж бат итгэсэн Вандад ч их л аятайхан санагдаж, сууна гэж хэлэхэд бэлхнээ авч lui tenir la dragée haute4 гэж өөрөө өөртөө ярьж суужээ. Аав ээжийн баярлаж байгаад Альбина мөн баяртай. Надтай суухаа хэлэх гэж ирсэн гэдэгт ганц Ванда ч итгээд зогссонгүй хэн ч, юу ч яриагүй авч өвгөн Ячевскийгээс эхлэн асрагч Лудвика авгай хүртэл гэрийнхэн цугаараа энэ тухай л ирсэн гэж итгэцгээж байв.

	Энэ нь үнэндээ ч оножээ. Мигурский, хэлнэ гэж зорьж ирээд харин долоо хоносны дараагаар сэтгэл санаа эвгүйцэн уймарч юу ч дуугаралгүй яваад өгчээ. Гэнэт ийнхүү явсны шалтгааныг Альбинагаас бусад хүмүүс эс мэдэж ихэд гайхацгаалаа. Надаас болж Мигурский, ингэж гэнэт яваад өглөө гэдгийг Альбина сайн мэдэж байв. Мигурский Рожанкид байх үедээ ганц түүнтэй л догдолсон, хөгжөөнтэй сэргэлэн байсныг тэр охин л ажигласан аж. Мигурский түүнтэй тоглож даажигнан яг л хүүхэд шиг харьцдаг байсан хэдий боловч харин энэ бол хүүхэд, том хүний хоорондын харьцаа бус эрэгтэй эмэгтэй хоёр хүний харилцаа болохыг Альбина, эмэгтэй хүний эмзэг сэтгэлээр аргагүй л мэдлээ. Энэ байдал өрөө тасалгаагаар орж гарахад Мигурскийн хайр дурлалын харц, эелдэгхэн инээмсэглэлд харагдсан билээ. Альбина яагаад ингэх болов гэдэгт хариулж чадахгүй боловч Мигурскийн харьцаж байгаа нь түүнийг баясгах учир сэтгэлд нь аль болохоор таалагдъя гэж өөрийн эрхгүй хичээлээ.

	Хүүхний хийсэн болгон Мигурскийн сэтгэлд нийцлээ.

	Иймээс ч түүнийг байхад Альбина хийх болгоноо сэтгэл догдлон хийдэг байв.

	Альбинагийн дээгүүр нь харайн, ягаарсан аятайхан нүүрийг нь долоогч сайхан нохойтойгоо (анч) уралдан гүйж ялимгүй бага зүйлд ч атугай гайхалтайяа тас тас хөхрөн нүдээрээ хөгжилтэйгөөр инээж байснаа католик ламын уйтгарт уншлагыг дуулаад царайгаа төв болгож нэг үе ууртай асрагч авгайг, нэг үе архич хөрш болон, Мигурскийг өөртэй нь яг адил дуурайх энэ бүгд түүний сэтгэлд онц тааламжтай. Амьдралын сайн сайхан бүхнийг саянаас л амсаж байгаа юм шиг баярлан хөхиж, түүнийгээ аль болохоор түргэн ашиглахыг яаравчлах Альбинагийн байдал Мигурскийд онц тааламжтай санагджээ.

	Альбинагийн хөхин баярласан байдал онц сайхан амтлагдаж, цаадхадаа бахдалыг төрүүлэх учир түүний сэтгэл улам догдлон хөөрсөөр билээ. Иймээс ч Вандад сэтгэлтэйгээ хэлэхээр зорьж ирээд түүнээ хэлэлгүй явсан Мигурскийн гол шалтгааныг гагцхүү Альбина л мэдэж байсан амой. Үүнийгээ хэн хүнд хэлье хэмээн бодоогүй, өөрөө ч тодорхой ухаж чадахгүй авч, эгчид нь дурлан ирсэн тэр хүн чухам өөрт нь дурласан гэдгийг Альбина сэтгэлийнхээ гүнд ойлгож байлаа.

	Ухаан санаа саруул, эрдэм номтой үзэсгэлэн гуа Вандагийн дэргэд өөрийгөө өчүүхэн амьтан гэж боддог Альбина их гайхсан боловч чухам учрыг нь оллоо.

	Анх удаа амьдралынхаа ганц нандин хайр дурлалаар Мигурскийд сэтгэлээ өгчихсөн хүүхэн баярлан баясахгүй байж яахан болох аж.

	 


II

	 

	Зуны сарын сүүлчээр Парисын хувьсгалын тухай мэдээ сонинуудад нийтлэгдэж эхэллээ. Үүнтэй залган Варшавт бэлтгэгдэж байгаа эмх замбараагүй явдлуудын тухай мэдээ тарах болов. Ячевский, хувьсгал эхэллээ, Константин амиа хорлож үхлээ гэдэг мэдээ хэдийд ирэхийг шуудан бүрээс эмээн, гэхдээ найдвартайгаар хүлээн байлаа. Ингээд арван нэгдүгээр сард эхлээд бельвердер5-ийг дайрч Константин Павлович оргосон, дараа нь чуулганаас Романовынхны хаан ширээний эрхийг хассан, бас дарангуйлан захирагчаар Хлопицгийг6 тавьж, Польшийн ард түмэн дахин эрх чөлөөтэй болсныг зарласан мэдээ сэлтийг Рожанкид хүлээн авцгаажээ. Бослого хараахан Рожанкид тулж ирээгүй тул тосгоныхон явцыг нь ажиглан, түүнд бэлтгэцгээлээ.

	Өвгөн Ячевский өөрийн хуучин танил, бослогын удирдагч болох нэг хүнтэй бичиг захидлаар харилцаж, аж ахуйнхаа хэрэгцээгээр бус, хувьсгалын ажилд еврейчүүдийн нууц хүчийг бөөгнүүлэн, цаг нь тулаад ирэхлээр нийлэн босоход бэлхнээ байлаа. Ячевская авгай, нөхрийнхөө хувцас хангамжид урьд өмнөхөөсөө улам илүү санаа тавьж, өвгөнийхөө зэвүүг улам хүргэдэг болов. Ванда өөрийн очир алмаас шигтгээнүүдийг худалдаж мөнгийг хувьсгалт хороонд туслахаар Варшавт суудаг найз охиндоо өгүүлэв.

	Альбина л гагцхүү, Мигурский юу хийж байгаа бол гэдгийг л сонирхох аж. Түүнийг дворникийн баг цэрэгт орж гэдгийг эцгээсээ сонсоод үүнийг бүр тодорхой мэдье гэж их мэрийлээ.

	Мигурскийгээс хоёр удаа захиа ирэв. Эхнийхээ захидалд цэрэгт орсныгоо, хаврын эхэн сарын дундуур илгээсэн сэтгэл хөгжөөм нөгөө захидалдаа, Сточекийн дэргэдэх тулалдаанд зургаан оросыг буу зэвсгийн хамт олзлон авсан Польшчуудын ялалтыг дурдаж: « Zwycięstwo Polakòw i klęska Moskali! Wiwat!»7 хэмээн төгсгөсөн байлаа. Сэтгэл ихэд хөгжсөн Альбина газрын зураг дэлгэн Москалиудын бүрмөсөн бут цохигдох газар хугацааг төсөөлөн тэмдэглэж байснаа аав нь шуудангаас захиа авчран задлахад царай нь цонхийн чичирч байжээ. Нэгэн өдөр хойд эх нь Альбинагийн өрөөнд орж түүнийг өмд, конфедератка малгай өмсөөд тольдож байхыг харав. Польшийн цэрэгт очиж нийлэхээр эрэгтэй хүний хувцас өмсөөд гэрээсээ оргохоор шийдвэрлэж байсан нь энэ ажээ. Хойд эх нь энэ явдлыг эцэгт нь ярив. Эцэг нь охиноо дуудаж өөрийн хайр халамж, тэр ч байтугай шагшин гайхдагаа түүний өмнө нуун, дайнд оролцох гэдэг тэнэг бодлоо бүрмөсөн орхи хэмээн ширүүхэн ярьжээ. «Эмэгтэйчүүд бол дайтах биш, харин эх орныхоо төлөө амиа өгөгч тэр хүмүүсийг хайрлан, санаа сэтгэлийг нь засах учиртай» гэж хэлэв. Миний охин аавынхаа сэтгэлийг засагч баясгалан мөн бөгөөд удахгүй эр нөхөртөө бас баясгалан болно. Ингээд өөрийнхөө ямар ч хувь заяагүй, цор ганцаар гэдгээ битүүхэн яриад охиноо үнслээ.

	Альбина эцгийнхээ хацарт духаа наан аавынхаа ханцуйг норгосоор байгаа нулимсаа нууж, дур мэдэн юу ч үйлдэхгүй гэж амлалаа.

	 


III

	 

	Польш орон хуваагдаж нэг хэсэг нь үзэшгүй зэрлэг германы эрхшээлд, нөгөө хэсэг нь бүр ч хэрцгий Москалиудын эрхшээлд захирагдах болсноос хойших польшчуудын амссан шиг тийм хэцүү бэрхийг өөрийн биеэр үзэж туулсан зөвхөн тэр хүмүүс л чөлөөлөгдөх тэмцлийн урьд өмнөх амжилтгүй оролдлогуудын эцэст, чөлөөлөгдөх шинэ найдвар биелэгдэх болсон 30 ба 31 онуудад польшчууд хэрхэн баяр хөөр болсныг ойлгоцгоох биз ээ.

	Гэвч энэ шинэ найдвар удаан үргэлжилсэнгүй. Хүч нь даанч тэнцвэргүй байснаас хувьсгал дахин дарагдлаа. I Николайн тэргүүн захирагчид энэ ч Дибич тэр ч Паскевичаар даргалуулсан ямар ч гэмгүй хэдэн арван мянган орос хүн дахиад л польш руу хөөгдөв.

	Чухам яагаад ингэх болов гэдгээ өөрсдөө ч ойлгоогүй, тэр хүмүүс өөрсдийн болон ах дүү польшчуудын цусаар газрын хөрсийг дэвтээж, хувьсгалыг даран тэдгээрийг польшчуудын эрх чөлөөтэй байх эсэхийн аль алийг ч үл хүсэн, зөвхөн өөрсдийн шунахай сэтгэл, хөнгөмсөг нэр алдрыг хичээгч сул дорой, өчүүхэн хэдэн хүний эрхшээлд дахин атгууллаа.

	Варшав эзлэгдэн, салангид баг цэргүүд бут цохигдлоо. Хэдэн зуун мянган хүнийг буудахыг нь буудаж, ташуурдахыг нь ташуурдаж, цөлөхийг нь цөллөө. Цөлөгдөгсдийн дотор залуу Мигурский оржээ. Түүний эдлэн хөрөнгийг хурааж өөрийг нь Уральскт суух хилийн цэргийн батальонд явуулжээ.

	1831 онд Ячевскийн зүрх муудсанаас хойш түүний эрүүл мэндийг харгалзан Ячевскийнх 32 онд Вильнод өвөлжив. Цайзаас илгээсэн Мигурскийн захиа тэдэнд ирлээ. Миний үзэж өнгөрөөсөн явдал цаашид тулгарах бүх зүйл над хэчнээн ч хүнд бэрх байлаа гэсэн эх нутгийнхаа төлөө бага ч атугай зовлон үзсэндээ би баярлаж явна. Хэрэв бололцоо олдвол амьдралынхаа үлдсэн хэсгийг тэр ариун үйлст өгөхөд цөхрөхгүй бэлэн байна гэж бичжээ. Захидлыг дуулдахуйц уншиж байсан өвгөн яг тэр хэсэг дээр ирээд енгинэтэл уйлаад цааш уншиж чадсангүй.

	Вандагийн үргэлжлүүлэн уншсан захидлын сүүлчийн хэсэгт Мигурский, танайд эцсийн удаа айлчлан очсоны минь төлөвлөгөө, хүсэл мөрөөдөл ямар ч байсан гэсэн, тэр өдөр миний амьдралд хамгийн гэрэлт цэг болон үлдэнэ ээ. Энэ тухай дахин яриад ч яах вэ, ярих чадал над алга даа гэжээ.

	Ванда, Альбина хоёр захидлын энэ хэсгийн холбогдлыг тус тусынхаа бодлоор ойлгоцгоосон бөгөөд чухам юу гэж ойлгосноо хэнд ч хэлсэнгүй. Мигурский захидлынхаа эцэст бүгдэд мэнд хүргээд Альбинад урьд адилаар тоглож тохуурхсан байдлаар бичиж, нохойтойгоо уралдаж хурдан гүйдэг, хүн бүрийг яг дуурайж чаддаг хэвээрээ юү? гэж асуусан байв. Ингээд өвгөнд эрүүл энхийг, эмгэний аж ахуйн ажилд амжилтыг, Вандад тохирох сайн нөхрийг, Альбинад мөн л тийм баясгалантай сайхан амьдралыг хүсэн ерөөсөн байлаа.

	 


IV

	 

	Ячевский өвгөний бие тэнхээ улам доройтон муудаж гэр бүлээрээ 1833 онд гадаадад гарав. Ванда, Баден хотноо суугч баян польш хүнтэй танилцаж түүнтэйгээ гэр бүл болжээ. Өвгөний бие эрс муудаж 1833 оны эхээр Альбинагийн гар дээр нас эцэслэв. Тэр өвгөн эхнэрээрээ ер өргүүлсэнгүй. Хоёр дахь удаа эхнэр авсан бүх бурууг түүнд үхэн үхтлээ өгүүлэхгүй байж чадсангүй. Альбина хойд эхийн хамт хуучин тосгондоо буцаж ирлээ. Одоо түүний амьдралын ганц сонирхдог юм нь Мигурский болжээ.

	Зоригт баатар, зовлонт хүн түүндээ бүх амьдралаа зориулахаар шийдсэн ажээ.

	Альбина гадаадад гарахаасаа өмнө эхлээд эцгийнхээ даалгавраар, дараа нь өөрөөсөө түүнд захидал бичиж илгээдэг болжээ.

	Эцгийгээ нас барсны дараагаар Орост буцаж ирээд ч Мигурскийтэй харилцаагаа үргэлжлүүлсээр байлаа. Ингээд арван найман нас хүрээд Уральск явж Мигурский рүү очиж айл гэр болно гэж хойд эхдээ хэллээ.

	Чинээлэг охины толгойг эргүүлж, зовлонгийнхоо талыг чамд үүрүүлэн хүнд байдлаа хөнгөрүүлэх гэж хар амиа бодсон амьтан гэж Мигурскийг хойд эх нь зэмлэж эхлэв. Альбина уурлаж, Мигурский бол тиймэрхүү тусламжаас эрс татгалзсан бөгөөд ард түмнийхээ төлөө зүтгэж зовлонд учирсан хүний тухай ийм жигшүүрт зүйлийг танаас өөр хэн ч ярихгүй сан. Хэрэв түүнээс өлзийтэй үг л дуулбал би түүнтэй очиж суухаар эргэлтгүй шийдвэрлэх сэн гэж зүтгэлээ. Альбина насанд хүрсэн бөгөөд талийгаачийн нь үлдээсэн 300000 алтан зоос түүнд байсан учир түүнийг юу ч саатуулж эс чадлаа.

	1833 оны өвлийн тэргүүн сард Альбина зэрлэгүүдийн орон алс холын Московийн хязгаарт нулимс дүүрэн үдэн гаргаж байгаа гэр орныхонтойгоо үүрд хагацах ёсыг гүйцэтгэж дагуулж явахаар авсан багын асрагч авгай Лудвикатай хамт холын аянд бэлтгэж, сэлбэн зассан, эцгийн хуучин тэргэнд суугаад алсын замд гарлаа.

	 


V

	 

	Мигурский хуаранд биш, харин тусгай өрөөнд суудаг аж. Шийтгэгдсэн польшчууд зөвхөн цэргийн хүний ширүүн амьдралын бэрхшээлийг хүлээгээд зогсохгүй, харин ийм үед жагсаалын цэрэг хүнд тохиолдож болох доромжлолуудыг тэсвэрлэдэг байх ёстой гэж Николай Павлович шаарддаг билээ. Энэ шаардлагыг биелүүлбэл зохих жирийн тэр хүмүүсийн ихэнх нь шийтгэгсдийн хүнд байдлыг харгалзаад захирагчийн шаардлагыг биелүүлэхэд хожим тулгарах аюулаа эс хайхран чадах чинээгээр хөсөрдүүлдэг байлаа.

	Мигурскийн хуваарилагдсан батальоны дарга, цэргээс шууд тушаал дэвшсэн хагас дутуу бичиг үсэгтэй тэр хүн, юм бүхнээсээ хагацсан бичиг номтой чинээлэг залуугийн хүнд байдлыг ойлгон өрөвдөж, хүндэтгэн, зүйл бүрээр тусалдаг байв.

	Мигурский ч цулцгар цэрэг царайдаа хууз цагаан сахалтай энэ дэд хурандаагийн сайхан сэтгэлийг үнэлэн ачийг нь хариулахын тулд цэргийн корпуст орохоор бэлтгэж байсан түүний хүүхдүүдэд тооны ухаан, франц хэлний хичээл заахыг зөвшөөрчээ.

	Бүтэн долоон сар үргэлжилсэн түүний нэг янзын уйтгарт энэ амьдрал бас хүнд байв.

	Энд, цөлөгдөж ирсэн, загас худалдагч, боловсролгүй, арга зальтай зэвүүн нэг польш, тэрүүнээс аль болохоор зайлсхийхийг хичээдэг батальоны дарга хоёроос өөр танил байсангүй. Түүний амьдралын гол хүнд нь гачигдал дутагдалд дасах явдал байв. Хөрөнгөө хураалгаснаас хойш юу ч үгүй үлдсэн тэр хүн, биедээ хоцорсон алтан эдлэлүүдээ худалдан дөнгөн данган байжээ. Ийнхүү цөлөгдсөний дараах түүний амьдралын цорын ганц баяр баясгалан бол Альбинагийн захидал бөгөөд Рожанкт очдог байхдаа тэр хүүхний тухай үлдсэн бодол одоо улам ундран уран гоё санагдах болжээ. Тэгээд бас түрүүчийн захианы нэгэндээ, «миний хүсэл мөрөөдөл ямар ч байлаа гэсэн» гэж бичсэн чинь ямар утгатай юм бэ? гэж Альбина асуусан байв. Миний мөрөөдөл бол чамайг эхнэрээ гэж нэрлэх гэсэн юм гэж Мигурский хариуллаа.

	Альбина хариу захиандаа түүнд хайр дурлалтайгаа бичжээ. “Бүтэж болох байсан боловч одоо нэгэнт бололцоогүй болсон зүйлийг бичих хэрэггүй л байсан юм даа” гэж Мигурский түүнд бас хариу илгээжээ. “Энэ бол бүтэх бололцоотойгоор барахгүй, зайлшгүй бүтэх ёстой юм” гэж Альбина мөн хариу ирүүлэв. “Одоогийн байдалд бүтэх боломжгүй байна. Чамайгаа зовоохыг би үл хүснэ” гэж Мигурский татгалзжээ. Энэ захидлынхаа сүүлчээр 2000 алтан зоос явуулав хэмээсэн мэдээ авчээ. Захидлын дугтуйны тамга, үсгийн хэлбэрээр Альбинагаас ирж гэдгийг мэдээд эхний захидлуудынхаа нэгэнд хичээл зааж л тамхи, цай тэр ч байтугай номын мөнгө олж тавтай амьдарч явна даа гэж хошигнон бичсэнээ санав. Мөнгийг Мигурский өөр дугтуйнд хийж, ариун сайхан харьцаагаа мөнгөөр эвдсэний хэрэггүй гэж гуйсан захидлынхаа хамт буцаан илгээжээ.

	“Би элбэг дэлбэг сууж бас найз хүүхэн бий болохоор сэтгэл бахдаж явдаг” гэж бичжээ. Үүгээр тэдний харьцаа зогслоо.

	Өвлийн эхэн сарын нэг өдөр Мигурский хүүхдүүдэд хичээл заан дэд хурандаагийнд сууж байтал, ойрхон ирж яваа шуудангийн хонх жингэнэн, цасан дээгүүр чарганы хяхнах дуу сонсогдоод хаалганы дэргэд ирж зогслоо. Хэн ирснийг сонирхсон хүүхдүүд босон харайж гарцгаав. Мигурский ганцаараа өрөөнд үлдэж хүүхдүүдийн эгж ирэхийг хүлээн үүд рүү ширтэн суутал, харин дэд хурандаагийн авгай орж ирээд.

	— «Дарга аа, нэг хүүхэн ирээд таныг асууж байна. Бодвол танай л польш хүн шиг байна» гэв.

	Хэрэв Мигурскийгээс Альбина “хүрээд ирэх боломжтой юу?” гэж асуувал санадаггүй хэрэг гэж хариулах байсан боловч сэтгэлийнхээ гүнд түүнийг хүлээсээр ажээ. Зүрх нь түргэн түргэн лугшиж бачимдан үүдний өрөө рүү гүйв. Тэнд сэвхтэй царайтай бүдүүн авгай зангидсан алчуураа тайлан зогсож байлаа. Дэд хурандаагийнд орж ирсэн нөгөө хүүхэн ардаа хөлийн чимээ сонсоод эргэж харав. Түүний капор малгай дороос цантсан сормуустай, сэргэлэн харцтай, Альбинагийн цэнхэр нүд гэрэлтлээ. Мигурский яаж мэндлэх, хэрхэн уулзахаа мэдэлгүй зогтусав. Альбина эцэг шигээ, бас өөрийнхөө дууддаг байснаар «Юзё!» гэж дуудан хүзүүгээр нь тэврээд улайсан, нулимстай хүйтэн хацраа түүний нүүрт нааж инээд алдан уйллаа.

	Альбина чухам юун хүн болох, ямар хэргээр ирсэн болохыг мэдсэн дэд хурандаагийн сайхан сэтгэлт авгай түүнийг, хуримаа хийх хүртэл гэртээ байлгажээ.

	 


VI

	 

	Сайхан сэтгэлт дэд хурандаа, дээд дарга нарын зөвшөөрлөөр хөөцөлдөн Оренбургээс католик ламтан залж Мигурский, Альбина хоёрыг ёслон холбов. Хурандаагийн авгай эх болж хүүхдүүдийн нэг нь бурхан бариад, цөлөгдөж ирсэн польш Врожозовский, титэм өмсгөгч боллоо.

	Эр нөхөртөө туйлын хайртай Альбина түүний ааш занг огт мэддэггүй байсан нь тун хачин санагдах билээ. Тэр хүүхэн нөхөртэйгөө л дөнгөж одоо л танилцаж байгаа аж. Бодвол санаандаа агуулж явдаг хүнийхээ төрх байдалд, магтаад байх юмгүй мах цусаар бүтсэн хүний жирийн байдлыг ажив.

	Учир нь түүний өмнө жинхэнэ мах цустай амьд хүн зогсож тийм хүнд баймгүй эгэл жирийн аятайхан зүйлийг олж үзлээ. Альбина танил найз нөхдөөсөө хэрхэн баатарлаг байлдсаныг дуулж, хөрөнгө зөөргүй болж эрхээ алдсан авч эрэлхэг зоригтой ямагт сайн амьдарч байгааг нь мэдлээ. Их бяртай, хатуужил зоригтой энэ хүн үнэндээ хонь шиг номхон хамгийн жирийн цайлган цагаан ёж яриатай, аль Рожанкт байхад нь сэтгэлийг татсан цайвар шаргал сахалтай жуумалзсан ам таалагддаг байсан авч, жирэмсэн байхдаа дандаа тамхи татах нь хэцүү дээ гэж саналаа.

	Мигурский ч зөвхөн сая л Альбинаг мэдэж эмэгтэй хүн гэдгийг анх удаа таньжээ. Гэрлэхээсээ өмнө таньдаг хүүхнүүдээ ч бүрэн мэдэж чадаагүй байв. Бусад эмэгтэйчүүдэд байдаг бүх зүйлээс гоц өөр юмыг Альбинагаас олж үзээгүйдээ гайхсан Мигурский зөвхөн ганц Альбина л онцгой эелдэг, үнэнч сэтгэл төрөөгүй сэн бол удахгүй нийт эмэгтэйчүүдэд сүжиггүй болох сон биз ээ. Ер нь эмэгтэйчүүдэд бага зэрэг ёжлонгуй, энэрэлт сэтгэгдэлтэй тэр залуу Альбинад, ганц л Альбинад зөвхөн энхрий хайр дурлалтайгаар зогсохгүй, харин тийм их аз жаргалыг зүгээр өгсөн сайхан сэтгэлээ гайхан баясаж, төлж дийлшгүй өгцөөтэйгөө бас ухамсран ойлголоо. 

	Өвлийн тэсгийм хүйтэнд төөрөн осгохын үед бие биеэ бүлээцүүлэх мэт, хүний газар хайр дурлалынхаа байдаг хүч чадлыг хэн хэндээ зориулсан Мигурский, Альбина хоёр жаргалтай сайхаан. Охиндоо амь бие хайрлахгүй үнэнч, харчуулд ээлтэй, сайхан сэтгэлтэй, инээдэмт асрагч авгай Лудвика ч тэдний амьдралд оролцож үлэмж туслалцаа үзүүлэв. Мигурскийн амьдралын охь манлай нь үр хүүхдүүд билээ. Жил болоод хүү төрж, түүнээсээ хойш жил хагасын дараагаар охинтой болжээ. Хүү нь яг л эхийгээ дуурайсан том цэнхэр нүдтэй, шалмаг гавшгай, бас охин нь чийрэг биетэй, хөөрхөн амьтаан.

	Эх орноосоо алслагдаж ялангуяа дадаж сураагүй дорой байдалд амьдарна гэдэг л тэдэнд дэндүү зовлонтой байв.

	Ялангуяа Альбинад амьдралын энэ дорд байдал тэсэшгүй бэрх аж. Хөөрхий хүүхний хэнээс ч үнэтэй түүний зоригт баатар Юзё нь алимад нэгэн дарга нарын өмнө номхон зогсох, буугаа янзалж барих, манаанд гарах зэрэг ажил хийж, үг дуугүй бурууддаг энэ бүхэн Альбинад хүнд байлаа.

	Түүнээс гадна польшоос хамгийн уйтгарт мэдээ ирлээ. Ойрын хамаатан садан, танил, нөхөд нь бараг бүгд цөлөгдөж, зарим нэг нь байдаг юмнаасаа хагацаж, гадаадад оргон гарцгаасан байв. Тэгэхэд бас өөрсдийн нь хүнд амьдралд эцэс төгсгөл байдаг эсэх нь мэдэгдэхгүй билээ.

	Өршөөл үзүүлж, амьдралын байдлыг жаахан атугай ч сайжруулах даргын тушаалд дэвшүүлж өгөөч гэж гуйж гувшсан авч талаар хоцорчээ.

	Николай Павлович үе үе баярын жагсаал хийлгэж, үзлэг явуулах сургууль хийлгэх, багтай хэсэж наргин, ямар ч хэрэггүй мөртөө хүн амьтныг сүрдүүлж, агт морьдыг хөөн Пугаеваас Новорссийк, Петербург, Москва руу давхих бөгөөд өөрийн үнэнч хөвүүдээ, магтагч эх орноо хамгаалан тэмцсэний учир цөлөгдөж зовсон декабрист, польшчуудын төлөө хэзээ нэгэн цагт аль нэг зүрхт хүн өршөөл гуйж ирэхэд хэнхдэгээ түхийлгэж, зэвүүн цийлгэр харцаараа дайралдсан болгоныг нэвт шувт ширтэн «Албаа хаацгааж бай. Эрт байна» гэж цаг нь чухам хэзээ болох, хэдийд хэлбэл эртдэхгүйг сайн мэддэг хүн шиг хариулдаг байв. Харин түүний ойр дэргэд тэжээгддэг генерал камергерууд болон тэдний эхнэрүүд энэ их хүний ер бишийн цэцэн билигтэйд сөхрөн биширдэг байсан аж.

	Мигурскийн амьдралд чухамдаа аз жаргал нь зовлон зүдүүрээс арай илүү хувийг эзэлж байжээ.

	Таван жил иймэрхүү амьдарлаа. Гэвч тэдний энэ амьдралд гэнэтийн хүнд гаслан тохиолдов. Эхлээд охин, хоёр хоногийн дараагаар хүү нь өвдөж, гурав хоног эмнэлгийн ямар ч тусламжгүй (нэг ч эмч олдохгүй байлаа) халуун нь шатаж дөрөв дэх өдрөө хүү нь нас барав. Хоёр хоногийн дараагаар охин нь бас үгүй болжээ.

	Альбина амиа хорлож үхэж гэвэл нөхрийнхөө чухам ямаршуу байдалд орохыг эргэцүүлэн бодож зүрх нь шимширсэндээ л Урал мөрөнд арай живж үхээгүй билээ. Гэвч амьдарна гэдэг тэр хүүхэнд туйлын хүнд байв. Хэзээний хичээнгүйлэн хийдэг ажлаа одоо Лудвикад найдаад, нүдэндээ өртсөн болгоныг удаанаар гөлрөн ширтэж суух буюу эсвэл гэнэт босон харайж жижиг өрөөндөө орж асрагч авгай, хань нөхөр хоёроо тайтгаруулахад, ганцаарыг минь үлдээгээч хэмээн толгой сэгсрэн удтал уйлан суудаг болжээ. Зун болоход хүүхдүүдийнхээ булшин дээр очиж үрсийнхээ амьд байсан, хэрхэн нас барсан тухай элэг эмтрүүлэн бодож удаан сууна. Хэрэв хотод амьдарч байсан бол эмнэлгийн тусламж үзүүлж хүүхдүүдийн амийг аварч болох байсан юм даа гэдэг бодол улам шаналган зовоож байв. «Яагаад? Яалаа гэж энэ бэ? Юзё минь, эцэг өвгөд шигээ л анх төрсөн газраа, польш хүн шигээ амьдарч ,би чамдаа дурлаж хайрлаж, үр хүүхдүүдээ энхрийлэн өсгөж торниулан хүмүүжүүлэх гэснээс өөр зүйлийг хэнээс ч бид хүсээгүй шүү дээ» гэж бодон «Гэтэл яагаад Юзёг минь цөлж зовоогоод, энэ хорвоод хамгийн хайртай үнэтэйг минь яагаад надаас булаан ав аа вэ? Яалаа гэж энэ вэ?» гэдэг асуултыг тэнгэр бурхан, хүн олонд тавих боловч ингээд хариу авчихна гэх боломж бодож олдоггүй билээ. Үүндээ хариу авахгүй бол амьдрал байж болохгүй байв. Иймээс ч түүний амьдрал зогсжээ. Урьд өмнө эмэгтэй хүнд амтагдах гуа сайхан бүхнээр тордон чимж байсан цөллөгийн хөөрхийлөм амьдрал одоо ганц Альбинад ч биш харин түүнийхээ төлөө санааширч яахин туслахаа мэдэхгүй Мигурскийд ч бас тэсвэрлэшгүй бэрх боллоо.

	Мигурскийн гэр бүлд хүнд байдал тохиолдсон яг энэ үеэр, Сибирьд цөлөгдсөн лам Сироцинскийн удирдлагаар бослого гаргаж, оргон гарцгаах агуу их төлөвлөгөөнд оролцсон польш Рословский Уральскт иржээ.

	Рословский бол яг л Мигурский шиг, анх төрсөн польш үндэстэн хэвээрээ амьдрахыг хүссэнээсээ болж, Сибирьд цөлөгдсөн бусад хэдэн мянган хүний нэг адил уул хэрэгт оролцож, туйвандуулахаар шийтгэгдсэн Мигурскийн байгаа тэр батальонд цэргийн алба хаахаар шилжин ирсэн хүн ажээ. Рословский бол тооны багш, нарийхан, бөгтөрдүү нуруутай хацар нь хонхор, атираатсан духтай, туранхай хүн билээ.

	Тэр хүн анх ирсэн оройгоо Мигурскийнд цай ууж суухдаа, айхавтар их зовж зүдрэх болсныгоо аргил хоолойгоор тайван уужуу ярьж гарлаа. Энэ нь хасгийн ба хилийн хороод дахь польшчуудын тусламжтайгаар цэрэг, хар ажилд зүтгэгчдийн бослого гаргаж урьд цөлөгдөн ирсэн, одоо суурьшсан хүмүүсийг элсүүлэн Омскийн артиллерийг эзлэн авч бүгдийг чөлөөлөх зорилгоор Сироцинский, Сибирь даяар нууц нийгэмлэг байгуулсныг ярив.

	— Тэгээд энэ чинь бүтэх боломжтой байсан юм уу? гэж Мигурский асуухад:

	— Бүрэн боломжтой, бүгд бэлэн байсан юм гээд Рословский уйтгартайгаар хөмсөг зангидаж чөлөөлөх төлөвлөгөө, амжилтад хүргэх арга зам, бүтэлгүй болоход хүртэл хуйвалдаанд оролцогсдоо аврахаар урьдчилан авсан арга хэмжээнүүдийг нам тайвнаар нэгд нэггүй ярилаа. Хэрэв гай болсон хоёр этгээд л урваж сүйдлээгүй сэн бол гарцаагүй амжих билээ. Рословскийн үгээр Сироцинский нь сэтгэл санааны хувьд шантаршгүй суут хүн байлаа. Тэр хүн баатрын ёсоор тарчлан үхжээ. Ингээд Рословский дарга нарын тушаалаар, энэ хэрэгт шийтгэгдсэн бусад нөхдийнхөө хамт очиж хэрхэн цаазлахыг үзсэнээ жигд намуун дуугаар тодорхой ярьж эхлэв.

	— Хоёр батальон цэрэг хоёр эгнээ болон зогсож, цэрэг тус бүр гурав нь л дөнгөж бууны аманд багтахуйц нойтон гулзгар саваа барьцгаажээ.

	Эхлээд доктор Шакальскийг авчирлаа. Хоёр цэрэг хөтлөн явж саваа барьсан бусад нь өмнүүр зэрэгцэж ирэнгүүт нүцгэн нуруу руу нь ороолголоо. Бөмбөр нижигнэх чимээ сонстон байснаа савааны исгэрэх дуу сонстож, цохилтын чимээ улам ойртох үед л би мэдсэн билээ. Түүнийг буунаас оосорлон чирч ороолгох бүрд хоёр тийш нь толгойгоо ээлжлэн нугдайсхийн явахыг нь би үзлээ. Яг миний дэргэдүүр авчрах үед «битгий ороолгоцгоо л доо, өвдөж л байна шүү дээ!» гэж орос эмчийн гуйхыг сонсож билээ. Гэвч цэргүүд ороолгосоор л бөгөөд миний дэргэдүүр хоёр дахь удаагаа өнгөрөхдөө нэгэнт явж чадахгүй болсон тул чирч явлаа. Нурууг нь харахад нүд халтирч, би нүдээ тас анилаа. Ухаангүй унасан түүнийг дамжлан аваад явцгаасныхаа дараа хоёрдугаар хүнийг авчрав. Дараа нь гурав дахыг, дөрөв дэхийг авчирлаа.

	Зарим нь ухаангүй болсон, зарим нь дөнгөж голтой тэднийг аваад явлаа.

	Энэ бүгдийг бид ч хараад зогсож байх учиртай байв. Ийнхүү аюултай залхаалтыг өглөө эрт зургаагаас эхлээд үдээс хойш хоёр цаг хүртэл үргэлжлэв. Хамгийн сүүлд Сироцинскийг өөрийг нь авчирчээ. Би түүнтэй уулзаагүй удсан бөгөөд танигдахгүйгээр хөгширсөн харагдав. Тэр хүн сахлаа хуссан атираатай үрчгэр царай цайвар хөх, шалдагнасан бие нь туранхай, гэдэс эвхийн, хавирганууд нь хэрзийжээ. Түрүүчийн хүмүүсийн адил ороолгох бүрд хотойсхийж толгойгоо хоёр тийш гилжисхийх боловч харин огт ёолж орилолгүй « Miserere mei Deus secundam magnam misericordiam tuam8» гэж чангаар мөргөл уншиж явлаа.

	— Ийнхүү хэлэхийг би чихээрээ сонссон гээд Рословскийн хоолой зангирч амаа хамхиад хамраа шуухитнуулав.

	Цонхны хажууд сууж байсан Лудвика, нүүрээ алчуураараа таглаж уйллаа.

	— Та өгүүлэх тун дуртай юм! Араатан гэдэг чинь араатан байхаас өөр яах вэ гэж Мигурский хашхирангуутаа гансаа чулуудан суудлаас босон харайж унтлагын харанхуй өрөө рүү түргэн түргэн алхаад орчхов. Альбина харанхуй булан руу ширтэн гөлөрчээ.

	Маргааш Мигурский хичээлээ зааж гэртээ иртэл урьдынх шигээ золбоолог царайтай хөнгөн шингэн алхаатай болчхоод өмнөөс нь тосож унтлагынхаа өрөөнд дагуулан орсон хүүхнийхээ энэ байдлыг үзээд ихэд гайхлаа.

	— Чи аан гэж бай. Би бүгдийг эргэцүүлэн бодлоо.

	— За, юу вэ?

	— Рословскийн өчигдрийн ярьсныг шөнөжингөө бодож хонолоо. Ингээд цаашид энд ингэж амьдарч чадахгүй нь гэж бодлоо. Яасан ч чадахгүй! Үхлээ ч гэсэн би энд үхэхгүй.

	— Тэгээд яах бил ээ?

	— Оргоё.

	— Оргоё гэнэ ээ? Яаж?

	— Би бүгдийг нарийвчлан бодсон, чи аан гэж бай.

	Ингээд Альбина шөнө бодож боловсруулсан төлөвлөгөөгөө ярив. Энэ ёсоор бол Мигурский орой гэрээсээ явж Урал мөрний эрэг дээр шинелиэ тайлж орхиод усанд орж үхлээ гэж захиа бичиж тавих ёстой байлаа. Хүмүүс түүнийг усанд орж үхсэн гэж санацгаах бөгөөд хүүрийг нь эрээд олохгүй ийш тийш нь бичиг сачиг илгээх болно. Тэгээд Мигурскийг хэн ч мэдэхгүй газар нууж, сар хэртэй байлган яриа шуугиан намдуулж оргоцгоох гэсэн төлөвлөгөө байлаа. Мигурскийд энэ арга яасан ч бүтмээргүй санагдах авч, хүүхэн нь үнэмшиж итгэл хичээнгүйлэн ярьсан тул орой болоход, санал тохиров. Түүнээс гадна хоёр хүүхдээ үхүүлснээс хойш энд амьдрахад бэрх байгаа хүүхнийхээ байдлыг мэдэж байсан тул оргоод баригдахад, Рословскийн ярьсан тэр шийтгэл яриагүй оногдон Альбинаг чөлөөлнө гэж бодсондоо ч бас оргох төлөвлөгөөг зөвшөөрөх тийшээ ханджээ.

	Рословский, Лудвика хоёр мөн оролцож удтал зөвлөцгөөсний эцэст оргох төлөвлөгөөнийхөө өөрчлөхийг нь өөрчилж, засахыг нь засаад авчээ. Усанд орж үхсэн нэрийдлээр нуугдсан Мигурский ганцаараа явган оргож Альбина сүйхээр очиж тухайлсан газартаа уулзахаар ярилцав. Анхны төлөвлөгөө ийм байлаа. Гэвч Сибирьд сүүлчийн таван жил оргож боссон бүгд амжилтгүй болсон тухай (энэ хугацаанд зөвхөн ганц азтай хүн оргож гарчээ) Рословскийн яриаг сонсоод Альбина Юзёг сүйх дотроо нууж Лудвика бид хоёр Саратов хүргэнэ гэсэн өөр төлөвлөгөө гаргажээ.

	Мигурский, Саратовт очиж хувцсаа сольж өмсөөд Ижил мөрнийг уруудан явж Лудвика, Альбина хоёртой болзсон газраасаа завь хөлслөн гурвуулаа Астраханыг хүртэл завиар явж Каспийн тэнгисээр дамжин Перс оръё хэмээцгээжээ. Энэ төлөвлөгөөг хүн болгон, гол удирдан хийсэн Рословский үг дуугүй зүйтэй гэсэн авч сүйх дотор хүн багтаахаар бас тэгэхдээ дарга нарын анхаарлыг татахуйц тийм байр хийх нэг бэрхшээл тулгарчээ. Альбинаг хүүхдүүдийнхээ булшин дээр очиж ирээд, хүний газар тэднийхээ шарилыг үлдээх мөн хэцүү еэ гэж ярихад Рословский:

	— Хүүхдүүдийнхээ шарилыг авч явах зөвшөөрөл дарга нараас гуй, тэд зөвшөөрнө гэв.

	— Үгүй, үгүй, би хүсэхгүй! гэж Альбина татгалзав.

	— Зөвшөөрөл гуй, тэгээд л гүйцээ. Бид хүүхдийн авсыг авахгүй, харин түүний оронд том хайрцаг хийж түүндээ Юзёг хийнэ.

	Энэ хуурамч хэрэгт хүүхдүүдээ холбох нь эвгүй байсан учир Альбина уг саналыг эхлээд няцааж, Мигурский үүний нь хөгжилтэйеэ талархан дэмжсэн тул «тэгье» гэлээ.

	Ингээд Мигурский усанд орж үхсэн гэдэгтээ дарга нараа итгүүлэх бүхнийг хийх болов. Усанд орж үхсэн гэж бүрэн магадлагдсан хойно нөхрөө нас барснаас хойш Альбина хүүхдүүдийнхээ шарилыг авч нутаг орондоо буцах зөвшөөрлийг гуйх ёстой байлаа. Ингээд нутагтаа буцахыг зөвшөөрсөн цагт хүүхдүүдийнхээ булшийг ухаж орхиод шарилыг авалгүй түүнийгээ хийхээр бэлтгэсэн хайрцагтаа Мигурскийг хийе гэлцлээ. Хайрцгийг хасаг тэргэнд ачиж Саратов хүрээд тэндээс завинд сууцгаахаар шийдэв. Завин дээр Юзё хайрцгаас гарч бүгдээр Каспийн тэнгисээр хөвж Перс буюу Туркт хүрвэл тэнд эрх чөлөөтэй залгана гэж бодоцгоожээ.

	Лудвикаг нутагт нь буцаах шалтгаар юуны өмнө хасаг тэрэг худалдан авцгаалаа. Ингээд дотор нь амьсгаа давхацмааргүй атиран хэвтэж, мэдэгдэлгүй түргэн гарч орж болохуйц том хайрцгийг тэргэн дээр барьж эхлэв. Хайрцгийг Альбина, Рословский, Мигурский гурвуул элбэж хийлээ. Хамгийн чухал нь сайн мужаан Рословскийн туслалцаа аж. Хайрцгаа жуузны ард хөдлөхгүй тогтоож, жууз руу харсан талыг нь авчихвал доторх хүн тэрэгний ёроолд хэвтэж болохуйц хийгджээ.

	Түүнээс гадна хайрцагт агаар орох сүв гаргаж дээд тал, хажуугаас нь сийрсээр хучиж баглах ёстой байв. Дотор нь тусгай суудал зассан тэргийг дамжин хайрцагт орж гарч болохоор болжээ.

	Хайрцаг, тэрэг бэлэн болоход Альбина нөхрийгөө алга болчихоос арай өмнөхөн, хожим дарга нарт хэлэх үгтэй байхын тулд хурандаа дээр очиж, манай нөхөр бухимдан самуурч амиа хорлож үхэх гэлээ. Миний сэтгэл тун их зовж байна. Түр зуур ч атугай амруулаач хэмээн гуйжээ. Жүжигт тоглодог авьяас нь хүүхэнд ихээхэн тус болов. Нөхрийнхөө төлөө үнэхээр санаа зовон айсан түүнийг хараад хурандаагийн сэтгэл уярч, чадах хэрээрээ туслахыг амлажээ. Үүний сүүлчээр Мигурский Урал мөрний эрэг дээр шинелийнхээ ханцуйны нугалаасанд хийж, үлдээх захиагаа бичиж, орой тогтсон цагтаа гэрээсээ гарч Уралын зүг явж харанхуй болмогц захиа, шинелиэ эрэг дээр орхиж нууцаар гэртээ ирэв. Цоожтой байдаг байшингийн дээврийн хөндийд жич байр бэлтгэлээ. Юзё орой найман цагт гараад одоо болтол буцаж ирсэнгүй гэж хурандаад хэлүүлэхээр Альбина, Лудвикаг шөнө явуулав. Өглөө нь түүнд нөхрийн захиаг авчирч өгөхөд шаналж зовсон дүр гарган нулимсаа асгаруулсаар хурандаад уг захиаг авчрав. Альбина долоо хоногийн дараагаар нутагтаа буцъя гэсэн гуйлт өргөдөл орууллаа. Түүний гунигт царайг үзсэн хүн бүхэн хувь заяагүй хөөрхий энэ эхнэрийг өрөвджээ. Нутаг орондоо буцах гэсэн өргөдлийг зөвшөөрсөн хариу ирэхэд булш ухаж хүүхдүүдийнхээ шарилыг авч явахыг хүссэн хоёр дахь өрөгдлөө оруулж, дарга нар түүний энэ уян нялуун гуйлтыг гайхацгаасан боловч бас л зөвшөөрчээ.

	Маргааш нь зөвшөөрсөн хариу хүлээн авсан оройгоо Альбина нөгөө Рословский, Лудвика хоёрын хамт хүүхдүүдийнхээ шарилыг хийх гэж бэлтгэсэн хайрцгаа ачсан хөлсний тэргийг хөтөлж хүүр оршуулах газар хүүхдүүдийнхээ булшин дээр ирлээ. Альбина хүүхдүүдийнхээ булшны өмнө сөхрөн сууж мөргөөд түдэлгүй босож Рословскийд хандаж духаа үрчийлгэн:

	— Юу л хэрэгтэй бүхнээ хийцгээ, харин би чадахгүй нь гээд зайлав.

	Рословский, Лудвика хоёр булшин дээр тавьсан чулууг зайлуулан булшийг ухаж хөндсөн юм шиг харагдахаар өнгөний нь шороог хүрздэн онгиллоо. Бүх зүйлийг хийж дуусмагцаа Альбинаг дуудаж хайрцагтаа дүүрэн шороо хийж гэр лүүгээ буцацгаажээ.

	Явахаар тогтсон өдөр боллоо. Бараг бүх ажлаа амжуулан хийж дуусгах шахаж байгаадаа Рословский баярлаж билээ. Лудвика хөхин баярласандаа зүрх минь дэлбэрмээр болж байна. «Jak mamę kocham»9 гэж өөрийн дуртай хуучны үгийг ярьж үглэн, замд авч явах хуушуур, бялуу, боов хайрна. Мигурский сар илүү суусан байшингийнхаа дээврийн хонгилоос гарах болсондоо, Альбинагийн юу юунаас илүү цовоо сэргэлэн байдалтай болсонд баярлалаа. Альбина урьд өмнөх уй гашуу, тулгарч мэдэх аюул зовлонг бүрмөсөн мартсан, яг л багынх шигээ баяр хөөртэйгөөр дээврийн хонгил руу түүн дээр гүйж ирдэг болжээ.

	Өглөөний гурван цагт үдэж гаргах хасаг эр ирж, улаач хасаг гуравласан морьдыг авчрав. Альбина, Лудвика хоёр Трезорка нохойтойгоо гурвуул хивс дэвссэн суудал дээр сууж урд талын өндөр суудал дээр улаач, хасаг хоёр суулаа. Тариачны хувцас өмссөн Мигурский хасаг тэрэгний жуузанд орж хэвтжээ.

	Хотоос гарцгаан өнгөрсөн жилийн мөнгөлөг цагаан дэрсээр хучигдсан, нүд алдам хээр талын дундуур зурайгч, чулуу мэт дагжуур замаар гуравласан чийрэг морьд тоос татуулан хатирлаа.


X

	 

	Санаж бодсон маань бүтнэ хэмээн итгэн найдаж догдлон хөөрсөн Альбинагийн дотор бүрэн онгойв. Баярлан хөгжсөнөө хажуугийнхаа хүнтэй хуваалцахыг хүссэн тэр хүүхэн нэг бол өмнөө сууж яваа улаачийн мөр дээгүүр, нэг бол хасаг тэрэгний жууз руу толгой дохин Лудвика руу харан инээмсэглэнэ. Лудвика ихэмсэг байдалтай өмнөх замаа яг ширтэн үл мэдэг жуумалзаж явав. Цэлмэг сайхан өдөр байлаа. Ургах нарны ташуувтар туяанд мөнгөлөг дэрс, нүд гялбам гялалзсан хязгааргүй ээрэм тал эргэн тойронд мэлийнэ.

	Башкирын хурдан хөлгүүдийн төвөргөөн тажигнасан дардан замын хоёр талаар дошин дээрээ гозойсон зурам аюул ойртож байгаагийн дохио өгч хашхираад нүхэндээ орно.

	Тариа будаа ачсан хасгийн хөсөг тэрэг, морьтой башкир хүмүүс хааяа дайралдах бөгөөд улаач тэдэнтэй татаараар үг хаялцаж байв. Морьд цатгалан хүчтэйн дээр улаач, Альбинагаас архины, тавьтын зооснуудыг хүртсэн учир яг л дээд газрын элчнүүд шиг замын турш ташуурдан давхина.

	Эхний өртөөн дээр бууцгааж, улаач морьдоо салган халааны морьдоо хараахан авчраагүй байгаа тэр хооронд хасаг эр хашаа руу орохоор явлаа. Альбина жууз руу ойртон нөхрийнхөө ямар янзтай байгааг, ямар нэг зүйл хэрэгтэй эсэхийг асуув.

	— Тун аятайхан байна. Юу ч хэрэггүй. Хоёр хоног ч дажгүй хэвтэнэ гэв.

	Нар шингэхийн хэрд Дергач тосгонд хүрцгээлээ. Альбина нөхрөө хайрцгаас гаргаж хөшсөн биеийг нь тэнийлгэх, салхи үзүүлэхийн тулд шуудангийн газар луу очсонгүй, харин нэг буудлын хашаа хөлслөв. Буусан дороо хасагт мөнгөө өгч өндөг, сүү авчруулахаар явуулав. Тэргээ саравч дор зогсоосон бөгөөд хашаа дотор харанхуй болсон хойно Альбина, Лудвикагаараа нөгөөх хасгийг харгалзуулан өөрөө нөхрөө гаргаж хооллоод хасгийг ирэхээс өмнөхөн нууц байранд нь оруулж хаажээ. Ингээд морьдоо сольж цааш хөдөлцгөөв. Альбинагийн санаа сэтгэл улам бүр сэргэж, баяр хөөрөө барьж ядна. Лудвика, хасаг эр, Трезорка нохойноос нь өөр ярилцаад явах юмгүй боловч тэр гурваараа сэтгэлийн зугаа хийжээ. Өөрөө царай муутай боловч эрчүүдтэй харилцах бүрдээ тэдний шохоорхолт харцыг цаг тухайд нь ажиглан мэддэг Лудвика, харин энэ удаа сайхан цэнхэр нүдтэй, эелдэг зөөлөн зантай, хүдэр том биетэй Уралын хасагтай харилцахдаа түүнд өөрөө шохоорхож байгаагаа мэдэж байлаа. Тэднийг замд үдэн гаргаж яваа энэ хасаг эр жирийн бөгөөд эелдэг сайхан зан байдлаараа хүүхнүүдэд онц таалагджээ.

	Альбина одоо, суудал доогуур нь шиншлэх гээд л зандруулдаг Трезоркагаас гадна Лудвика, битүүгээр ярьж байгаа инээдэм хүргэм жоготой үгнүүдийн учрыг мэдэлгүй инээсээр яваа хасаг хоёрт саатаж явлаа. Амжиж магадгүй ажил хэргийн байдал гайхалтай сайхан цаг агаар, хээр талын эрүүл агаарт сэтгэл нь догдолсон Альбина, аль эрт мартагдсан бага насныхаа баяр хөөрийг дахин эдэллээ. Мигурский давчдан (ялангуяа хайрцагт бүгчим халуун бөгөөд гарахын хүсэл түүнийг зовоожээ) тэсэшгүй бэрх яваа боловч хүүхнийхээ хөгжөөнтэй дууг сонсож өөрийгөө бүр мартаад бас л баярлаж яваа ажээ.

	Хоёр дахь өдрийн оройн бүрэнхийд нэгэн юмны алсын бараа бүртэлзэв. Ижил мөрөн. Саратов хот энэ ажээ.

	Холын хурц хараатай хасаг эр Ижил мөрөн, усан онгоцны шураг модыг илт ялган Лудвикад заалаа. Лудвика ч бас үзлээ, харлаа гэв.

	Гэвч Альбина л аль нь юу болохыг ялгаж эс чадав. Зөвхөн нөхөртөө дуулгахын тулд Трезоркатай ярьж байгаа дүр үзүүлэн, зориуд чанга:

	— Саратов, Ижил мөрөн гэж чанга дуугаар ярьж явлаа.

	 


XI

	 

	Альбина Саратовт хүрэлгүй Ижил мөрний зүүн эрэг дээр, хоттой зэргэлдээ орших Покровск тосгонд ирж буулаа. Тэнд нөхөртэйгөө шөнө ярилцаж бас хайрцгаас ч гаргаж болно байх гэж найдав. Гэвч хасаг эр саравчийн дор ойрхон байгаа нэг хоосон тэргэн дээр сууж хаврын богино шөнийг тэднээс холдолгүй өнгөрөөв. Лудвика, Альбинагийн даалгасан ёсоор тэргэн дээрээ сууж хасаг, надад хоргодоод холдож чадахгүй байна гэж бат итгэн сэвхтэй нүүрээ алчуураараа халхалж, нүдээ ирмэн инээж суулаа. Гэвч Альбина энэ бүгдэд тайтгарсангүй хасаг яагаад ингэж тэрэгнээс холдохгүй суугаад байгаагийн учрыг тааж эс мэдэн улам бүр санаа нь зовох болов.

	Зуны эхэн сарын богино шөнө, үүр шөнийн завсраар Альбина, үнэр танартай мухар гудмын хажуугаар өнгөрч хойд хаалган дээр, хэд дахин гарав. Хасаг бас л унтаагүй нөгөөх хоосон тэргэн дээр хөлөө жийн суусаар л байлаа. Зөвхөн үүр цайхын хэр энд тэнд тахиа дуугарч эхэлмэгц Альбина нөхөртэйгөө ярилцах бололцоо гарав. Өнөөх хасаг тэргэн дээрээ сунан хэвтээд хүрчигнэтэл хурхирч байлаа.

	Альбина тэрэг рүүгээ сэмхэн дөхөж очиж хайрцгийг түлхэв.

	— Юзё!

	Хариу гарсангүй.

	— Юзё! Юзё! гэж сандран чанга чангаар дуудав.

	— Юу, юу болоов хонгор минь! гэж Мигурский хайрцаг дотроосоо нойрмоглон дуугарав.

	— Дуудаад байхад яагаад дуугарсангүй вэ?

	— Унтаж орхижээ. 

	Түүний ярианы өнгө нь инээмсэглэж байгаа бололтой байлаа. 

	— Гарах хэрэг үү? гэв.

	— Болохгүй, хасаг энд байна гээд Альбина тэргэн дээр унтаж хэвтээ нөгөөх рүү харав.

	Хүрчигнэн хурхирч байгаа авч хасаг эрийн цэнхэр том нүд хараастай нь үнэхээр гайхалтай. Тэр хүн Альбинагийн өөдөөс мөн хараад нүдээ анив.

	Альбина «энэ надад ингэж харагдав уу?» гэж өөрөөсөө асуугаад «санагдсан байлгүй» гэж бодоод дахин нөхөртөө хандаж:

	— Жаахан хүлээж бай. Юм идмээр байна уу? гэв.

	— Үгүй тамхи л татмаар байна.

	Альбина дахин хасаг руу харж «надад л ингэж санагдсан байлгүй» гэж бодлоо.

	— Би одоо мужийн захирагч руу явъя.

	— За сайн яваарай...

	Альбина чемоданаас хувцсаа гаргаж, өмсөхөөр өрөө рүү оров.

	Ингээд бэлэвсэн хүүхнүүдийн өмсдөг хамгийн гоё хувцсаа өмсөөд Ижил мөрөн гарч цаад эрэг дээрээс нь тэрэг хөлслөн мужийн захирагч руу явлаа. Мужийн захирагч түүнийг хүлээн авч уулзав. Эелдэгхэн инээмсэглэлтэй, францаар цэвэрхэн ярьдаг, бэлэвсэн залуу польш хүүхэн, хөгшин захирагчийн залуумсаг сэтгэлд ихэд таалагджээ. Мужийн захирагч хүссэн бүгдийг нь зөвшөөрч, Царицын хотын даргад илгээх тушаалыг минь маргааш ирж аваарай гэж гуйв. Хүсэлт гуйлт нь амжилтыг олж гуа үзэсгэлэнгээрээ мужийн захирагчийн сэтгэлд нэн таалагдсандаа баярласан Альбина уулын ёроолын бохир нарийн зөргийг уруудан онгоц зогсоолын газарт ирэв. Нар аль хэдийнээ модноос дээш хөөрч ташуувтар туяа нь их тохойрсон усан дээр тусч гялтганан наадна.

	Баруун зүүн уулсаар үнэрт цагаан цэцэгтэй алимын модод цайран харагдах бөгөөд эрэг хавьцаа онгоцны олон шураг сэрийлцэж, дарвуулууд нь салхинд сэвэлзэн салбалзана.

	Альбина онгоц зогсох газар ирж хөлсний тэрэгчинтэй ярилцах зуураа Астрахань хүртэл хөлслөх завь олдох болов уу? гэж түүнээс асуулаа. Тэдний энэ яриаг сонссон олон арван завьчин дуртай явж өгнө гэж бие биеэсээ өрсөлдөн шуугив. Альбина тэдний сэтгэлдээ илүү таалагдсан нэг хүнтэй ярилцан завийг нь үзэхээр, шавааралдсан олон завины зүг явцгаалаа. Завиндаа жижигхэн шураг хатгаж дарвуул уясан учир, салхины аясаар явж болох бөгөөд салхигүй сэлүүрддэг хүдэр том биетэй чийрэг хоёр сэлүүрчин - барлаг биеэ наранд шаран сууцгаана. Хөгжилтэй сайхан зантай завьчин хасаг, “тэргээ бүү орхи, дугуйнуудыг нь салгаж завин дээр ачъя, ачихад зай хүрэлцээтэй, сууж явахад чинь тохиромжтой болно. Тэнгэр сайхан байвал тав хоноод л Астрахань орцгооно” гэж Альбинад зөвлөлөө.

	Альбина тэр завьчинтай ярьж тохирсон Покровск тосгоны Логинов гэдэг айлын буудлын хашаанд очиж миний тэргийг үзэж хөлснийхөө цээж мөнгийг аваарай гэв. Ажил хэрэг нь бодож санаж байснаасаа ч илүү амжилттай боллоо. Ингээд магнай хагартлаа баярлаж хөөрсөн тэр хүүхэн Ижил мөрнийг гаталж тэрэгчинд хөлсийг нь төлөөд буудалласан хашаа руугаа явлаа.

	Хасаг эр Данило Лифанов бол Сырт тавцгын Стрелцк Ушетаас гаралтай хүн юм. Тэр хүн одоо 31 настай бөгөөд хасгийн цэргийн албыг нэг сар хаагаад гүйцэх аж. Тэднийх гэртээ аль дивангарын Нугаевийн үеийг дурсагч 99 настай өвгөн, хуучин шашин шүтсэн гэж Сибирьд цөлөгдсөн ахын нь авгай, хоёр дүү, өөрийн эхнэр, хоёр охин, хоёр хүү ам бүл арвуулаа байв. Эцэг нь францчуудтай байлдаж яваад нас баржээ. Данило ууган хүү нь аж. Тэднийх аминдаа 16 морь, хоёр шартай бөгөөд өөрийн мэдлийн 15 сотен газартаа улаан буудай тарина. Данило Оренбург, Казань хотуудад цэргийн алба хаасаар одоо хугацаа дуусгах нэгэнт дөхжээ. Тэр хуучин шүтлэгээ хатуу баримтлан архи, тамхи амсдаггүй бөгөөд тэрчлэн андгай тангаргаа сахиж хүмүүстэй аяга шанагаа үл солино. Аль нэг ажил хийхдээ хачин удаан, хянуур нямбай, дарга нараас даалгасан зүйлсэд байдаг анхаарлаа тавьж үүргээ бүрэн гүйцэтгэхээс нааш ер салдаггүй байлаа. Одоо хүүхдийнхээ шарилыг ачсан энэ хоёр польш хүүхнийг замд будилаантуулалгүй Саратов хүргэж дарга нөхдөд биеэр хүлээлгэж өгөх үүрэг түүнд өгсөн билээ. Ингээд тэр, хүүхдүүдийг авч яваа шарил, хавынх нь хамт Саратовт хүргэж ирэв. Хүүхнүүд уг гарлаараа польш боловч эелдэг номхон улс байсан бөгөөд муу явдал гаргасангүй. Гэтэл Покровск тосгонд буудалласан тэр орой хасаг, тэрэгний дэргэдүүр өнгөрч явтал нохой тэрэгний хажууд гүйн очиж сүүлээ маасалзуулан гийнаж байтал, суудал дороос хүний дуу сонсогдох шиг болжээ. Хоёр хүүхний ахимаг нь хавыг харангуутаа царай хачин болж шүүрэн авав.

	Хасаг эрийн дотор «Энд нэг л учир байна» гэдэг бодол төрж анхаарал тавих боллоо. Шөнө залуу хүүхнийг тэргэнд ойртон ирэхэд тэр хүн унтсан болж хэвтээд, хайрцаг дотроос яах ч аргагүй эрэгтэй хүний дуу гарахыг сонсжээ. Тэгээд өглөө эрт сэргийлэхэд очиж түүний хүргэж яваа хоёр польш хүүхэн нэг л маапаантай байна. Хайрцагтаа хүүхдүүдийн шарилын оронд ямар нэг эрэгтэй хүн авч явна гэж мэдүүлэв. 

	Хамаг ажил одоо амжилттай бүтнэ, хэдэн өдрийн дараа эрх дураараа болно гэж догдлон хөөрсөн Альбина буудлын хашаа руу иртэл, үүд дээр тоногтой тоноггүй хоёр сайхан морины дэргэд хоёр хасаг эр зогсож, цаана нь зөндөө олон хүн шахцалдан хашаа руу хялав харцгаана. Дүүрэн итгэж найдсан Альбина, энэ олон хүн, хоёр хасаг чухамдаа түүнд холбогдолтой энд байгааг огт анзаарсангүй хашаанд оронгуутаа саравчийн дор зогсоосон тэрэгний хажууд олон хүн бөөгнөрснийг гэнэт үзсэн бөгөөд агшин зуур Трезорка сандран хуцаж байгаа сонстов. Хамгийн аймшигтай цаг ингэж ирдэг байжээ.

	Толигор мундиртээ тал дугариг погон хадсан гялалзсан шар товчтой торгон савхин гуталтай, хууз хүн тэрэгний өмнө зогсож ихэмсэг сөөнгө дуугаар ямар нэг юм ярилаа. Тэр хүний өмнө хоёр цэргийн хооронд тариачны хувцас өмсөж, үс нь сэгсийн өвс наалдсан түүний хайрт Юзё орчин тойрондоо юу болж байгаагийн учрыг ойлгоогүй гайхсан мэт цээж мөрөө хавчилзуулан зогсжээ. Хамаг гай тарьсныгаа мэдээ ч үгүй Трезорка сэрвээгээ босгож хий л ярдаглан цагдаагийн дарга руу боргоно.

	Мигурский хүүхнээ харж давхийн цочоод дөхөж очих гэсэн боловч цэргүүд хориглолоо.

	— Зүгээр зүгээр Альбина минь! гээд Мигурский инээмсэглэв.

	— Цаад хүүхнээ нааш нь ойртуул! гээд, — Танай хүүхдийн чинь шарил энэ үү? Тийм үү? гээд цагдаа Мигурский рүү хяламхийв.

	Альбина юу ч өчиж чадсангүй зөвхөн энгэрээ базан, амаа ангайж нөхөр лүүгээ эмээн ширтэнэ.

	Үхэхийн өмнөхөн амьдралын хүнд минут тохиолддогчлон тэр хүүхэн агшин зуур санаа сэтгэлээр ёроолгүй гүнд живж түүний хажуугаар өөртөө тохиолдсон гай зовлонг бас л ойлгож сайн эзэмшихгүй байлаа.

	Хайртай хүний нь эрхэндээ оруулчхаад бүдүүлэг авирлан доромжлогч тэр хүмүүсийг хараад юу юугүй хорсол төрлөө. «Хэнээс ч илүү тэр хүнийг нь эрхшээлдээ оруулах гэж тэд яахин зүрхэлнэ вэ?» Үүний зэрэгцээгээр түүний сэтгэл санааг эзэлсэн нөгөө нэг бодол бол нэгэнт тулгараад байгаа гай зовлонг ухаарсан хэрэг билээ. Уй гашууны энэ бодол, хүүхдүүдийнх нь үхлийг дахин санагдуулав. Яалаа гэж үр хүүхдүүдээс минь намайг хагацаав аа? Яалаа гэж? гэдэг асуулт гарч ирлээ.

	Үүний хойноос «Хэнээс ч илүү миний хайрт нөхөр яалаа гэж ингэж зовж зүдэрч үхэх ёстой юм бэ? гэдэг өөр нэг асуулт бас гарч ирлээ.

	Ингээд хайрт нөхөрт минь ямар жигшүүрт шийтгэл оногдох бол? гэж бодоод үүнд зөвхөн би л ганцаараа буруутай гэдгийг Альбина саналаа.

	— Энэ хүн таны юу вэ? Нөхөр чинь үү? гэж цагдаа дахин асуув.

	— Яалаа гэж? Яалаа гэж энэ вэ? гэж хашхиран Альбина галзуурсан мэт тачигнатал инээн, тэрэгнээс буулгаж газар тавьсан хоосон хайрцгийг тэгнэн эхэр татаж ойчлоо. 

	Цорхирон уйлж бүх бие нь салганаад, хоёр хацраар нь нулимс цуварсан Лудвика түүн рүү дөхөн очив.

	— Эрхэм охин минь, хөөрхий минь! Зүгээр зүгээр! Бурхан аварч өршөөнө! гэж чичирсэн гараараа дэмий л илнэ.

	Мигурскийг гарт нь дөнгө зүүж хашаанаас гарав. Альбина үүнийг үзээд хойноос нь гүйлээ.

	— Чи минь намайгаа уучлаарай, бүгдийг би хийсэн! Би ганцаараа буруутай.

	— Хэн нь буруутай болохыг тэнд шүүж үзнэ. Юу болсон тухай танд дуулгамз гээд цагдаа түүнийг гараараа халхлан зогсоов.

	Мигурскийг олом руу аваачсан бөгөөд Альбина яах гэж яваагаа өөрөө ч мэдэлгүй, Лудвикагийн гуйж аргадсаныг ч анзааралгүй хойноос нь даган явлаа.

	Хасаг Данило Лифанов нэг үе цагдааг, нэг үе Альбинаг, бас өөрийнхөө өлмийг харж тэрэгний дугуйн хажууд зогссоор ажээ.

	Мигурскийг авч явсан хойно ганцаараа үлдсэн Трезорка түүн рүү гүйн ирж сүүлээ маасгануулан эрхлэв. Хасаг эр ч замын турш хамт явж тэр нохойд дасжээ.

	Данило гэнэт тэрэгнээс малгайгаа авч газар чулуудан, Трезоркаг ч өшиглөн зайлуулаад гуанзанд оров. Тэнд өдөр шөнөгүй архи ууж өвөр дэх мөнгө, өмссөн хувцсаа бараад зөвхөн маргааш өглөө нь, польш хүүхний хайрцагтаа нуусан нөхрийн тухай дарга нарт очиж мэдэгдсэн минь зөв болов уу? буруу болов уу? гэдэг шаналгасан бодлоо бүрэн мартчихаад шуудуу дотор сэржээ.

	Мигурскийг цөллөгөөс оргосон хэрэгт 1000 цэргийн хоорондуур гаргаж ташуурдуулахаар шийтгэлээ.

	Петербургт байсан түүний төрөл садан, Ванда нар ялыг нь хөнгөрүүлэхээр хөөцөлдөж байж, Сибирьд бүх насаар нь цөлөх болгов.

	Альбина бас л хойноос нь явжээ.

	Харин Николай Павлович хувьсгалын хүчийг зөвхөн Польшид бус бүх Европ даяар дарлаа гэж бахархан оросын хаант засгийн өмнө андгай тангаргаа няцаагаагүй бөгөөд Оросын ард түмний сайн сайхны төлөө тэмцэж, польшчуудыг эрхшээлдээ бүрэн оруулав гэж бардамнажээ. Би бол лут хүн, миний амьдрал хүн төрөлхтний тусын тулд ялангуяа завхайруулан мунхруулахад бүх хүчээ ухаан жолоогүй дайчилсан орос хүмүүсийн сайн сайхны төлөө багагүй нэмэр хийсэн гэж эргэлтгүй итгэдэг түүнийг хань хамсаатан, шар товчтой ногоон мундиртнууд нь ихэд магтацгаажээ.

	 

	1906 он

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Польшийн хоёр дахь хуваагдалт (Беларус - Баруун эргийн Украины хэсэг нь Орост, Польшийн үлдсэн газрын ихэнх хэсэгт нь Прусст тасран нэгджээ) (1793 онд болжээ)




	[←2]
	 Костюшко (1746—1817) — 1792—1794 онд болсон Польшийн үндэсний эрх чөлөөний хөдөлгөөний удирдагч.




	[←3]
	 Станислав Август Понятовский — Екатеринагийн гар хөл болсон Польшийн сүүлийн хаан, 1764—1795 он хүртэл хаан суужээ.




	[←4]
	 Эрх чөлөөгөө өндөр үнээр худалдана (францаар)




	[←5]
	 Польш дахь оросын хааны бие төлөөлөгч, их ван Константин Павловичийн, хотын гаднах ордон.




	[←6]
	 Хлопицкий Григорий Иосиф — 1830 оны Польшийн үндэстнээ чөлөөлөх хөдөлгөөний үед Польшийн армийг удирдаж байсан нэртэй цуутай генерал.




	[←7]
	 Москалиудыг сөнөөх, польшчуудын ялалтын төлөө! Ура! (Польшоор)




	[←8]
	 Бурхан минь аварч өршөө! (латинаар)




	[←9]
	 Бурхны аврал хэчнээн их вэ (польшоор)

